
পড়বে বিজন পথের ধারে পাহাড় নদী জঙ্গলা—

ভয় কি তাতে? —আমরা দু’জন,—নান্কু এবং মঙ্গ্লা।

হয়ত পথে নামবে বাদল, হয়ত হবে রাত্রি,

হয়ত পথে ভিজবে দু’জন বন-গাঁ-মুখো যাত্রী;

ডাকবে শেয়াল বিকট রবে, পড়বে পথে হায়না,

মঙ্গ্লা মাঝি, নান্কু মাঝি—কিচ্ছুতে ভয় পায় না।

গানের তালে চরণ ফেলে’, মাদল-বাঁশির সঙ্গে—

নাচব তাধিন্-হাসব হো হো —চলব ছুটে’ রঙ্গে;

হপ্তা পরে একটি দিবস স্বাধীন, মোরা স্বাধীন,—

(মাদল) ধিন্ ধিন্ তা, ধিন্ ধিন্ তা, তা ধিন্ ধিন্, তা ধিন্॥





 


ভোরাই







বর্ষার ঝুপঝাপ

থামলো রে থামলো,

আলোকের নির্ঝর

ঝর্ঝর্ নামলো।



পূর্ব গগন-কোণে

জাগে কার মুখটি?

ঝল্মল্ জ্বল্জ্বল্

উজ্জ্বল রূপটি।



ভোর হ’ল ভোর হ’ল—

কানাকানি লাগলো,

ডাক ছেড়ে লাখ পাখী

আগডালে জাগলো।

